Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Maiorga Ramírez Erro jaunak egindako galderaren erantzuna, foru intereseko proiektuei buruzkoa, Foru Diputazioak emana. Galdera argitaratu zen 2014ko maiatzaren 9ko 63. Nafarroako Parlamentuko Aldizkari Ofizialean.

Lehendakaria: Alberto Catalán Higueras

ERANTZUNA

Bildu-Nafarroa parlamentu-taldeari atxikitako foru parlamentari Maiorga Ramírez Erro jaunak idatziz erantzuteko galdera egin du foru erkidegoaren intereseko zenbait proiektu direla-eta egindako lanari buruz (8-14/PES-00098). Galdera hori 2014ko apirilaren 29ko 1311 sarrera-zenbakiarekin erregistratu zen. Hona Nafarroako Gobernuko Ekonomia, Ogasun, Industria eta Enpleguko kontseilariak horri buruz ematen dion informazioa:

Proiektu horiek Emausko Trapuketarienak eta Hermanos Cirauqui Díaz S.L.-renak dira.

Horiei buruz, Lourdes Goicoechea andreak xehetasun guztiekin informatu zuen Parlamentuan, joan den udan egindako agerraldian.

Aipatutako proiektuak foru intereseko deklaratzeko prozesua jada amaituta dago.

Foru erkidegoaren interesekoa izateari dagokionez, adierazi beharra dago ezen Enpresa edo lanbide jarduerak abian jartzeko xedearekin administrazioa errazteko neurriei buruzko abenduaren 9ko 15/2009 Foru Legearen 4. artikuluko 1. idatz-zatiak hau diola: “Nafarroako Gobernuak, erabaki bidez, foru intereseko inbertsio deklaratu ahal izanen ditu Nafarroako garapen ekonomiko, sozial edo lurraldekoari begira garrantzi berezia duten proiektuak”.

Lourdes Goicoechea kontseilariaren aipatutako agerraldian, xehetasun guztiekin azaldu ziren bi proiektu horien ezaugarriak. Hala eta guztiz ere, berriz aipatuko ditugu bi proiektu horiek "foru erkidegoaren intereseko inbertsiotzat" kalifikatzeko arrazoiak.

Hermanos Cirauqui Días, S.L.

– Tuterako Nekazaritza-elikagaien Hirian kokatuta dago, eta horrek haren garapena eta hazkundea sendotzen ditu.

– Makineria industrialeko hornitzaileak, eraikitzaileak eta proiektua garatu, ezarri eta aurrera eramateko lanetan diharduten teknikari eta aholkulari guztiek Nafarroan dute helbide soziala.

– Zuzeneko enplegua: 12 pertsona.

– Lehengaiaren erabilera (patata, azenarioa eta beste barazki gogor batzuk) Nafarroako Ubidearekin indartutako ureztalurren laboreetarako beste aukera bat da.

– Harreman estua du Nafarroako hazien ekoizleekin.

– Zuzeneko enplegua sortzen du sektorearekin lotutako beste sektore batzuetan (garraioa, laguntza teknikoa, laborategiak, I+G+B, mantentze-lanak, aseguruak...).

Emausko Trapuketariak

– Hondakinen kudeaketan egiten den jarduera oso intentsiboa da enpleguari dagokionez (186 enplegu, gaur egun).

– Jarduera hori Nafarroan egiteak saihesten du bera Nafarroaz kanpoko beste toki batean egin dadila.

– Enpleguaren % 70 gizarte bazterkeriaren arriskuan dauden pertsonena da.

– Enpleguaren % 25 ezgaituena da.

– Inbertsioak aukera emanen du etorkizunean hazteko, hondakinei balioa ematearen sektorean beste gaitasun eta jarduera batzuetara zabaltzearen bidetik.

– Aurreikusita dago 17 pertsonentzako enplegua sortzea, eta oso litekeena da kopuru hori handitzea, jarduera zabaltzeko aukerak direla eta.

Hori guztia jakinarazten dizut Nafarroako Parlamentuko Erregelamenduaren 194. artikulua betetzeko.

Iruñean, 2014ko maiatzaren 30ean

Ekonomia, Ogasun, Industria eta Enpleguko kontseilaria: Lourdes Goicoechea Zubelzu

